
Ka ʻĀina ʻEhuʻula  
na Iwalani Inouye 

Uhi ʻia ma lalo o ke kahua pāʻani kinipōpō 

punahele o Lahaina ka mokupuni makamae a me 

nā loko iʻa kekahi i kapa ʻia ʻo Mokuhinia. I ka 

makahiki 1914, ua koho nā kānaka ʻoihana o 

Lahaina e hoʻopiha ʻia ka loko ʻo Mokuhinia. I 

kēlā mau lā, he wai kū ko ka loko iʻa ma muli o 

ka lawe ʻia ʻana aku o ka wai mai ia loko aku e 

nā mea mahi kō i nā makahiki 1860. Ua 

noʻonoʻo nā kānaka waiwai aia paha ka wai 

pakē i loko o laila a na lākou e wehe i ka pilikia. 

No laila, o hoʻokahi kumu kēia no ko lākou 

noʻonoʻo ʻana e hoʻopiha i ka loko wai.  

A eia kekahi, kau ka manaʻo o kēia poʻe ʻauʻa i 

ke kālā no ka mea ua ʻike no lākou kūpono ia 

ʻāina no ke kūkulu ʻana. I ka makahiki 1918, ua 

hoʻokahua ʻia ke kahua pāʻani kinipōpō ʻo Malu 

ʻUlu o Lele a lilo i ʻāina pālahalaha.  

Pili ka inoa o ke kahua pāʻani kinipōpō i ka inoa 

kahiko o Lahaina. ʻO Lele ka inoa mua o ka 

ʻāina o ka lā ʻoʻoleʻa, o ia hoʻi o Lahaina. I ka 

wā kahiko, malu ʻo Lele i ia kumu, he ʻulu 

kaulana. ʻŌlelo nā kūpuna, “Lahaina, i ka malu 

ʻulu o Lele.”(ON:1936) a “Hālau Lahaina, malu 

i ka ʻulu.”(ON: 430) ʻO Lahaina kahi i noho ai 

nā aliʻi he nui. Ua ʻōlelo ʻia i ka puke o Nā Inoa 

Wahi o Hawaiʻi, kapa ʻia paha i ia inoa no ka 

mea ʻaʻole i liʻuliʻu ka noho ʻana o nā aliʻi ma 

laila. 

I ka manawa o nā aliʻi a me nā akua i noho ai ma 

Hawaiʻi nei, he mea nui ʻo Mokuʻula, me he 

momi makamae lā. Noho ʻo Piʻilani, ke aliʻi nui 

o Maui a me kona ʻohana i ia mokupuni liʻiliʻi a 

no laila, ʻo ia ka piko o Maui. Mai ia manawa 

mai, puaʻi aʻela ka mana a me ke kapu o ka ʻāina 

o ka ʻehu ʻula i ka pūnāwai.  

Ua ʻōlelo ʻia, hoʻomalu ʻia ka wai e ke 

kaikamahine a Piʻilani a me Lāʻielohelohe ʻo ia 

hoʻi o Kalāʻaiheana. I kona make ʻana iho, ua 

lilo o Kalāʻaiheana i akua no kona ʻohana a noho 

ka moʻowahine i loko o Ka Lua o Kiha i ka loko 

o Mokuhinia. Kākua nui ʻia ʻo Kihawahine e nā 

kānaka o Maui, Molokaʻi, a me Lanaʻi i ka wā 

kahiko a no laila ʻo ia kai lawe mai i ka mana i 

ka ʻāina lupalupa.  

Akā i ka manawa o Ka-ʻiwa-kīlou-moku e hilo 

ana i ka lei o ka lāhui mai Oʻahu a i Kumukahi, 

kāhea ʻia mai ka moʻowahine e ia a kōkua ʻo 

Kihawahine iā ia i kona naʻi ʻana i ke aupuni. 

Hoʻohui kahi auaneʻi ʻia nā mokupuni a pau a ua 

lawe ʻia ka ʻike kuʻuna o Mokuʻula, a me ke 

kākua ʻana iā Kihawahine i kuleana na 

Kamehameha. ʻO kēia ka makamua o ka noho 

ʻana o ka moʻokūʻauhau o Kamehameha ma 

laila. Noho ke ēwe Kamehameha ma Mokuʻula 

mai ka wā o Kamehameha Nui a iā Kauikeaouli. 

Mai kona wā ʻōpiopio, pene o Kauikeaouli ma 

ka mokupuni kapu. No laila i lilo ai ʻo ia ka mōʻī 

o Hawaiʻi, a ua lilo o ka ʻāina o ka ʻehu ʻula ke 

kapikala no nā mokupuni a pau. 

Akā naʻe, ʻo Mokuʻula kahi home kaʻawale o 

Kauikeaouli. Ua pōʻino ihola ka noho aupuni 

ona. Haʻalele aku kona ʻohana i ka lā (ON #395) 

e kipa iā Milu. Kanu ia paha kona makua kāne 

ʻo Hoapili, kona kaikuahine ʻo Nahienaena, 

kona makuahine ʻo Keopuolani, kana mau keiki 

kāne ʻelua, a me ke kaikuahine ʻo Liliha ma laila. 

Kulolia ka ʻāina kapu o Lele. Hihia ʻo 

Kamehameha ʻEkolu i ka inaina o ka ona. A i ka 

makahiki 1845, iā Kauikeaouli i hoʻoneʻe ai i ke 

kapikala mai Mokuʻula aku a i Honolulu, emi 

ihola ke kūlana o Mokuʻula. ʻO kēia hana kai 

hoʻomaka i ka ʻaihue ʻana aku i ke ola o ka ʻāina 

lupalupa. ʻŌlelo nā kūpuna, “Ke one ai aliʻi o 

Kakuhihewa.” (ON #1772) Ua ʻike ʻo 

Kamehameha i ka ʻōuli i wānana ʻia mai e ke 

kahuna ʻo Kaʻōpulupulu akā ʻaʻole ʻo ia i hahai 

iā ia. Ma hope iho, ʻokoʻa kēlā ʻāina i hoʻomalu 

ʻia e Kihawahine. 

E kipa aku ana ʻo Mokuʻula me Niolopua i kēia 

manawa akā e ola ana ia wahi aloha i ka ʻeleu o 

ka hui ʻo Nā Hoa o Mokuʻula. Ke neʻe a ʻīnana 

nei nō ka wai o ka pūnāwai. I kēia mau lā, ua 

hoʻomaka ʻia ka hoʻola hou ʻana i ka ʻāina o ka 

ʻehu ʻula. Ua loaʻa i ia hui ka makana kālā a ke 

kaha kiʻi ʻia nei ka mea e hoʻolālā ai. Like ka 

hale pili e kūkulu ʻia ana me ka hale i ka wā o 

Kamehameha ʻEkolu. A e kū no paha ka Pōhaku 

Kāne ma ka ʻāina kapu. Wahi a Akiona Akana, 

he kuhikuhina hoʻokō no Nā Hoa o Mokuʻula, e 

piha ana nā makahiki he umi i ka hoʻola hou 

ʻana iā Mokuʻula e kū i ke alo ʻōiwi. Inā 

makemake ʻoukou e kōkua i ke kūkulu hou ʻana 

ma Mokuʻula, hiki ke hoʻouna aku i ke kālā i Nā 

Hoa o Mokuʻula, 505 Front Street #234, Lahaina, 

HI 96761. E kipa nō hoʻi i kā lākou kahua 

punaewele ma  www.mokuula.com.  

No ka moʻolelo hou, e nānā i ka puke o 

Mokuʻula: Ko Maui Mokupuni Kapu na P. 

Christian Klieger a no ke mele, e nānā i ka puke 

o Hula o Nā Keiki na Kaʻanapali Beach Hotel i 

paʻi i ka makahiki 1993. 

 

E Hoi Ka Nani i Mokuula 
na P.H. Kekuaiwa (1862) 

E hoi ka nani i Mokuula la 
I ka uka wale o Wainee la 

Kauaula mai ko uka la 
Kaalani mai ko ke kai la 
Huli aku ke alo i Lanai la 
Ma ke koa iho o Molokai la  
Ka malu o ka puu o Haupu la 
Kela puuonioni, oi kelakela la 
I ka lehua o Kaana ke aloha la 
I ka luna wale o Kalae la 
O Makakeua ke makani la 
I ke kai wale o Mikimiki la 
Haina ka ino i ka lai la 
No Manoanoa, he inoa la 

 

mokuula.jpg 

Ka pōhaku e kū anu ma Mokuʻula i laʻa ai ka 

ʻāina. 

papaani.jpg 

Eia nō ka pā pāʻani e uhi ʻana i ia wahi pana o 

Mokuʻula me Mokuhinia hoʻi. 

kiikahiko.jpg 

ʻO kēia kai makemake ʻia no ka hoʻola hou ʻana 

i ia ʻāina kaulana. 

http://www.sacred-

sites.org/preservation/mokuula.html 

Poʻipū i nā leo ʻōiwi  
na Kauahaʻao  

ʻO "alone with my thoughts" kahi inoa ʻokoʻa o 

kēia pāleo hou a Aaron Sala. ʻAʻole naʻe i 

mehameha ka noho ʻana me ia mau manaʻo like 

ʻole. 

I kuʻu lohe mua ʻana i ka pā sēdē hou o Ka ʻUpu 

Aloha, ua poʻipū nō i ka hana a kēia puʻukani, 

kai hānai ʻia e ka ua Olauniu o uka. Lohe ʻia ka 

piʻi a emi o nā leo mele a me nā kani like ʻole o 

nā pila he nui wale, ʻo ia nō ʻoe o ke poʻi ʻana o 

ke kai kuakea. Hoʻākoakoa ʻia nā hoa mele e 

hāpai pū i ka leo a paʻa ma kēia pā. Hōʻiliʻili pū 

ʻia nā mele like ʻole a nā kūpuna a me nā mele 

ʻakahi a haku ʻia e ko nei wā haku mele.  

ʻO ka mea i pūʻiwa maoli ai kēia wahi wilipā, ʻo 

ia hoʻi ka lua o nā mele i paʻa ma ʻaneʻi. Na 

Kaumakaiwa Lopaka Kanakaole i haku i ke 

mele i kapa ʻia ke "Mele kākepakepa aloha," a, e 

like nō me ka mea e māhuʻi ʻia ma ka Lopaka 

ʻano mele, he mau ʻōlelo uʻi maoli ko laila. I ke 

mele ʻana mai naʻe, ʻaʻole ia ka mea i māhuʻi 

http://kauluhoi.org/puke5/helu3/mokuula.jpg
http://kauluhoi.org/puke5/helu3/papaani.jpg
http://kauluhoi.org/puke5/helu3/kiikahiko.jpg

ʻia! Komo mai nā ʻano like ʻole o ke mele, ka 

pila, ka pana, a me ka leo mele. I kekahi hapa, 

kohu opera ke lohe aku, akā mālama pū ʻia ke 

oli kahiko a me ke kani o ka pahu Hawaiʻi. Pēlā 

pū ke ʻano o ka sēdē holoʻokoʻa, a ua komo nō 

nā ʻano a pau o ka sēdē i kēia mele hoʻokahi. 

Eia naʻe kaʻu ʻōlelo aʻoaʻo iā ʻoukou, e nā 

pepeiao puni mele, mai nō a punia i ka luaʻehu o 

nei wahi ʻaʻahu, no ka mea he lole wale nō ia. 

Akā ʻo ka maka i ʻike aku i ke kumu o ia mele, 

ʻo ka lima hoʻi nāna i hoʻonohonoho i ka ʻōlelo 

o loko, he Hawaiʻi maoli nō ia. Hoʻolale ʻia nō 

ʻo ia e nā leo ʻokoʻa o ke ao nei, a komo mai ia 

mau leo i kēia hana, ʻaʻole naʻe i lilo loa aku i 

Kalalau. Ma lalo iho o ia mau ʻaʻahu kauluwela, 

aia no he piko Hawaiʻi e kūpaʻa ana ma ke ʻano 

haʻahaʻa leo hane o kūpuna. Lohe ʻia nō kēlā leo 

kiakahi ma nei mele a Lopaka, lohe pū ʻia i nā 

mele aloha ʻāina o kēia pāleo. Eia ma lalo iho 

nei kekahi o ia mau mele kūpaʻa. 

"Hanohano Mānoa." 

Na Keawe Lopes kēia mele i haku no kona ʻāina 

aloha ʻo Mānoa. Kūnou ʻia ka moʻolelo kahiko o 

ia awaawa ma o ke komo ʻana mai o ka ua 

Tuahine, Kahalaopuna, a ʻo Kahaukani hoʻi. A 

ʻo ke kukui mālamalama o ia wahi, o ke kulanui, 

lilo ia i "mokuahi ʻimi noʻeau." 

"A ʻo ia!" 

Na John Kameaʻaloha Almeida kēia mele 

kamaʻāina. Ua hana hou ʻia ma ʻaneʻi e Aaron 

me kona poʻe hoa mele ʻo Kama Hopkens, Chad 

Takatsugi, Jeff Auhoy, a me Steve Jones. ʻO ke 

kani o ka piano a me ke kīkā kila ka mea e 

hialaʻai loa ai ka lohe ʻana aku. 

"He Ono." 

He mele kahiko kēia na Bina Mossman i haku ai. 

Nui koʻu mahalo i ka hoʻopaʻa hou ʻana i ke 

mele holoʻokoʻa āna i haku ai, i ʻike ʻia ka ono o 

ka manini a me ke kole maka onaona o ke one 

hānau. Hoʻokuʻu mau ʻia kēia mau iʻa i kai ke 

hīmeni ʻia ke mele, akā na Aaron e kā hou i ka 

makau a loaʻa hou mai ka ono o ka iʻa. 

"Ehuehu mai nei ʻo Mānoa." 

Na Kihei de Silva kēia mele hou, me ka hahai 

ʻana aku i ke ʻano a me ka manaʻo o ke mele 

kahiko a S. Kaiili, ʻo "Halepiowai" ka inoa. He 

mele lāhui kēia no nā ʻōpiopio o kēia wā a me nā 

pua a Pauahi. He wā kēia o ka nui ehuehu e 

hopohopo ai kānaka, akā e kūpaʻa ka poʻe ʻili 

ʻula ma hope o ko kākou aliʻi a me ka lāhui 

aloha. 

E nānā aku ka maka i ka ʻaoʻao ʻelima o nei 

nūpepa aloha no ka ʻike ʻana aku i nā huaʻōlelo 

o ia mele lāhui hou, ʻo ia hoʻi ʻo Ehuehu mai nei 

ʻo Mānoa. E naue pū aku iā kipukaleo.org no 

kekahi mau manaʻo. 

aaron.jpg 

Aaron J. Sala . Ka ʻUpu Aloha  

©2005 Hula Records 

1. Hale a Laka 

2. Mele Kakepakepa 

3. Lei ana o Mānoa i ka nani o nā pua 

4. E hoʻi ke aloha i Raiatea 

5. Nani Kaluakoi 

6. Ehuehu mai nei ʻo Mānoa 

7. My Romance 

8. He Ono 

9. A ʻO ia 

10. Hanohano Mānoa 

11. No Vai Teie Reo 

12. Kaupu Aloha 

 

Hāliʻi ke kapa kea, uhi ka 

ʻāina 
na Keoni Chang-Purdy 

E nā kānaka puhi paka, e heluhelu mai, e nā 

kānaka o ka mālama ʻana iā Hāloa, e heluhelu 

mai kekahi!  Aloha mai e nā pua lehulehu o ka 

ʻāina aloha!  Eia ko kākou moʻolelo no ke au nei.  

He lani ko luna a he honua ko lalo. ʻO kēia 

kekahi ʻōlelo e hōʻike ana i ka ʻāina momona 

nani, a o ka pae ʻāina o Hawaiʻi nei ka mea 

haʻaheo o kākou a pau a ʻike ʻia ko kākou aloha 

no ia ʻāina e ka honua holoʻokoʻa. ʻO ka ʻāina 

ko kākou ʻohana, a nāna nō e hānai iā kākou, a 

na kākou e mālama i ka ʻāina, ʻo kēia ka ʻōlelo o 

nā kūpuna a e hoʻokō maoli kākou i ko kākou 

kuleana i ʻole e nele ka lei poina ʻole i ka ʻole o 

nā mea e pono ai ka nohona. He mea liʻiliʻi kaʻu 

e ʻike ana i koʻu ola holoʻokoʻa, ʻo ia hoʻi ka 

paka i kīloi ʻia e nā kānaka puhi paka ma ka 

ʻāina ke pau i ka puhi ʻia. I kuʻu wā liʻiliʻi, 

ʻaʻohe oʻu nānā i ka ʻike ʻana i kēlā ʻano hana, 

ua hana ʻia i ʻō i ʻaneʻi, ma kahakai, ma ka hale, 

ma ke alanui, ma ke kikowaena kūʻai, a ia wahi 

aku ia wahi aku. He pilikia kā ke kīloi ʻana i ka 

paka ma ka ʻāina? Inā pēlā, no wai ke kuleana o 

ka mālama ʻana i ka paka? ʻAʻole i haʻi mai 

kuʻu ʻohana e he mea lepo ia hana, a e pupuka 

ana no ka ʻāina, no laila noʻu anei ka hewa i ke 

kiʻi ʻole ʻana i ka paka a kīloi ma ke kini ʻōpala?   

He hana lapuwale ke kīloi ʻana i ka paka ma ka 

ʻāina, kāhāhā! He mea pono ke kīloi ʻana i nā 

ʻano ʻōpala a pau ma ka ʻāina? E hele paha au i 

nā hale a pau ma Oʻahu nei a waiho ʻia ka ʻōpala 

i kāpulu ia hale i koʻu haʻalele ʻana. Pēlā e 

haʻaheo maoli ai nō nā kūpuna iaʻu! E aloha 

wale ʻia nō au e nā kōlea ʻaʻole anei? Pehea ko 

ʻoukou manaʻo? Nui nā kānaka o ka puhi ʻana, 

akā ehia mau kānaka a kākou i ʻike maka ai e 

kīloi wale i ka paka? Nui ʻino, a o kuʻu makua 

kāne kekahi e kīloi wale aku. Hele au a hilahila i 

ka nuku ʻana iā ia.  

Na kākou a pau ke kuleana o ka mālama ʻana i 

ka ʻāina, akā, ʻo ka hapa nui o nā kānaka puhi 

paka, ʻaʻole lākou mālama i kēlā kuleana. Kīloi 

nā kānaka i ka paka ma ka ʻāina me ka noʻonoʻo 

ʻole i ke kapa paka e hāliʻi ʻia ma ka ʻāina me he 

kapa hau lā ma Maunakea. ʻO kekahi kuleana ka 

mālama ʻana i nā mea i pili i ke kino. ʻAʻole 

paha i maopopo iā kākou he kuleana Hawaiʻi no 

ka mālama ʻana i nā mea pili iā kākou iho, a o ka 

paka kekahi mea i pili i ke kanaka o ka puhi ʻana. 

He mana ko nā mea i pili i ke kino a ʻike ʻia e ka 

poʻe kahiko.  

Ua maopopo i ka poʻe kahiko ka hopena o ke 

kīloi wale. Ua mālama maiau lākou i nā mea like 

ʻole i pili i ke kino, ʻo ia hoʻi ka lauoho, ka 

maiʻao, ka malo i hume ʻia, ka pāʻū i kākua ʻia, 

ke kuha, a me ke kukae nō hoʻi. I ka paʻipaʻi 

ʻana i ka lauoho, ʻo ka mālama maila nō ia i ua 

lauoho nei. Inā heleleʻi a i ʻole huki ʻia ka 

lauoho, ua mālama ʻia. I ka ʻoki ana i ka maiʻao, 

ʻo ka mālama maila nō ia ma muli o ka mana o 

ua mau mea nei. Ua kapa ʻia he kāmehaʻi a i ʻole 

he maunu e ke kahuna ʻanāʻanā. Inā e make ana 

kekahi kanaka i ka ʻanāʻanā o kekahi kahuna, 

kiʻi maila ke kahuna i kekahi maunu a pā ke 

kino o ka ʻenemi i ke kahuna. Wahi a Kawena 

Pukui i kākau ai ma Nānā i ke Kumu, ke hāʻule 

kona lauoho ponoʻī, ua kanu ʻia e kona ʻanakē 

ma muli o ke kūlana o ka lauoho. Kanu ʻia o pā 

auaneʻi ʻo Pukui iā haʻi.  

Hiki ke ʻike ʻia ka mālama ʻana i nā mea pili i ke 

kino i kekahi ʻōlelo, Mānoa aliʻi, Mānoa kanaka. 

(ON #2139)  I ka wā kahiko, ua kālai ʻia ʻo 

Mānoa, a ua noho nā aliʻi i kekahi ʻaoʻao, noho 

hoʻi nā makaʻāinana ma kekahi ʻaoʻao. Ua kanu 

ʻia ke kukae o nā aliʻi e nā kahu moka ma ka 

ʻāina o nā makaʻāinana i ʻole e loaʻa ai i nā 

ʻenemi.  

Pono paha kākou e hana pū e like me ko kākou 

poʻe kupuna? E mālama paha kākou i ka paka o 

pā kākou i ka ʻenemi! He kuleana nui kēia i ʻole 

e lepo wale ka ʻāina a e hoʻopaʻi ana nā 

aumakua, nā kūpuna, a me Hāloa nō hoʻi iā 

kākou! E ʻoluʻolu e nā kānaka puhipaka, e 

mālama i ka paka ke pau i ka puhi ʻia a e ʻike 

maoli ana nō i ka hopena. 

Inu ʻia ka wai hoʻola 
na Lokelani Fergerstrom 

ʻAuhea ʻoukou e nā mamo, nā pua e puni nei i 

ka ʻōlelo makuahine o ka pae ʻāina nei! Ke nui 

aʻe nei ka haʻawina a ʻoukou, luhi anei ke kino i 

ka huakaʻi loa ma ua kula nei? Ke noʻonoʻo ʻoe 

e pau ana kou aho, mai hāʻawi pio! Ke hiki mai 

nei ka palena o ke kau a he nui nō nā papahana e 

holo nei. He māhele hoʻomaha hoʻi ko kākou e 

nanea ai. Ke ʻaʻa ka puʻu i ka huakaʻi loa, eia aʻe 

ka wai ʻolu e hōʻolu hou aku i ke kino e 

hoʻomau aku ai. Eia ihola nā papahana no nā 

mahina e hiki mai ana. 

Ola Nā Iwi. 13 ʻApelila  

Andrews Amphitheater  

hola 5-10 o ke ahiahi  

He mea hoʻoulu kālā no ka Hui Mālama i Nā 

Kūpuna o Hawaiʻi Nei. E hoʻokani ana ʻo 

Kupaʻaina, Kamau, Paula Fuga me ka One Love 

ʻOhana, a me Ooklah the Moc. He mea ia e 

kākoʻo aku ai i ka poʻe e mālama nei i nā iwi o 

ko kākou poʻe kūpuna, no laila e naue aku 

kākou!  

He $10 ke kūʻai mua ʻia ka likiki; he $15 ma ka 

ʻīpuka.  

 Hoʻomoana ʻŌlelo Hawaiʻi 

14-16 ʻApelila  

Aia ma kahakai o Waimanalo.  

Kono ʻia nā papa ʻōlelo Hawaiʻi a pau e komo 

aku i mea e hoʻoikaika aku ai i ko kākou ʻōlelo 

Hawaiʻi ʻana. Aia ana nā papahana he nui e hana 

aku ai e laʻa ka pāʻani heihei, ka hoʻokani pila, a 

me ka hoʻokūkū Ms. Hoʻomoana. Inā hoihoi ʻoe, 

e kipa wale mai i ke keʻena o Kumu Haili lāua o 

Kumu Kaliko Baker e kauinoa ai.  

He $20 e lū ai i kūʻai ʻia nā mea pono. 

 Hoʻokūkū Hula ʻo Merrie Monarch 

20-22 ʻApelila  

Mokupuni o Hawaiʻi 

Kahua o Edith Kanakaole. 

E mālama ʻia ana ka hoʻokūkū kūmau nāna e 

hōʻike i ka hana nui o nā hālau hula like ʻole. E 

ʻike ʻia ana ka loina Hawaiʻi ma o ka hula ʻana. 

Inā ʻaʻole hiki iā ʻoe ke hele i Hawaiʻi ʻaʻole 

pilikia, e nānā ʻia ma ke kīwī ma ke kānela 4 i nā 

pō ʻekolu.   

 Hoʻokani Mānoa Finale 

29 ʻApelila  

Andrews Amphitheater  

hola 5-10 o ke ahiahi.  

E nanea pū kākou i ka hula ʻana o nā haumāna o 

ka papa I Leʻa ka Hula i ka Hoʻopaʻa ma lalo o 

Kumu Keawe Lopes lāua ʻo Kumu Leilani 

Basham. E hōʻike ʻia ana ʻehā hula i aʻo ʻia mai 

nei. E hoʻolohe pū aku kākou i nā leo nahenahe 

o nā haumāna o ka papa mele 384 na Kumu 

Keawe Lopes i ko lākou hoʻohanohano ʻana i nā 

mele i haku ʻia e nā loea o Hawaiʻi nei. Lohe pū 

ʻia nā leo kupaianaha o Nā Palapalai, Aaron Sala, 

Hōkū Zuttermeister, Sean Naʻauao, a me Inoa 

ʻOle. 

He manuahi ke komo ʻana o nā haumāna o ia 

kula nei; he $5 no nā kānaka ʻē aʻe. 

 Hoʻoulu kālā no ka Hui Aloha ʻĀina 

Tuahine   

30 ʻApelila  

Oceans 

hola 5-10 o ke ahiahi. 

He hoʻoulu kālā no ia e kōkua ai i ka huakaʻi 

ʻana o ka Hui Aloha ʻĀina i kahi ʻohana 

Polenekia o Tahiti. E mālama ʻia ana he pāʻani 

raffle, a hāʻawi ʻia nā makana like ʻole he nui.  

He $10 ka likiki inā kūʻai mua ʻia; he $15 ma ka 

ʻīpuka.  

 Mūkīkī Wai nā Mamo o Mānoa   

Hoʻokūkū ʻŌlelo Hawaiʻi  

4  Mei 

Hālau o Haumea, Kamakakūokalani  

E hōʻike ʻia ana nā papahana like ʻole i hana ʻia 

ma nei kau mai nā papa ʻōlelo Hawaiʻi like ʻole. 

E loaʻa ana he māhele haʻi ʻōlelo, ka haʻi ʻōlelo 

mana kuhi, ka hanakeaka, a me ka wikiō. E naue 

kākou e ʻikemaka i nā haumāna ʻeleu i ka ʻōlelo 

Hawaiʻi. 

Manuahi ke komo ʻana, a lawelawe pū ʻia ka 

pāʻina awakea. 

 Ola Nā Iwi  

Huakaʻi ʻŌlelo Hawaiʻi 

10-20  Iune  

E mālama ʻia ana kēia papa ʻōlelo Hawaiʻi no 

hoʻokahi anahulu. Ma ka hana ʻana a me ka 

launa pū ʻana e paʻa ai ka ʻōlelo makuahine. I ka 

moku o Keawe ana ʻia e huakaʻi aku ai. E komo 

nō i kēia hana, a e loaʻa ana ka ʻai kulanui iā ʻoe. 

E pū paʻakai kākou a e nanea mai ma lalo o ka 

malu o ka ʻōlelo makuahine! 

lehua.jpg 

Mōhala i ka wai ʻolu ka maka o ka pua. 

kupaaina.jpg 

He mamo nā Kupaʻaina. 

kamau.jpg 

Eia ka hui mele hou o Kamau. 

hmi.jpg 

ʻIke ʻia ka hula leʻa i Merrie Monarch. 

traciema.jpg 



PUKE 5, HELU 3 KA ULU HOI 12 APELILI, 2006 

 

6 
 

Ka hula ʻana o Tracie Lopes me kekahi mau 

haumāna o ka papa hula. 

Ehuehu mai nei ʻo Mānoa  
na Kihei de Silva  

Eia ihola kahi mele lāhui hou i haku ʻia e ka 

maka peni ʻoiʻoi o Kaohao. E like me ka hana 

noʻeau o ka haku lei ʻana, ua wae ʻia nā 

huaʻōlelo kūpono mai kekahi mau mele lāhui ʻē 

aʻe, a pēlā i loaʻa mai ai kēia mele nei. No laila, 

he mea hou ke mele, akā he leo kupuna ia i ʻili 

mai ʻiʻo kākou nei ma muli o ka hana maiau o 

kona haku. 

Ehuehu mai nei ʻo Mānoa lā 

ʻAʻole hopo iho nā Hawaiʻi lā 

ʻAkahi nō a lana ka manaʻo lā 

E ʻike i ka nani o Māʻihi lā 

He ʻihiʻihi au nō na Kona lā 

No ke kai palanehe ʻiliʻili lā 

A he ʻili ʻula au, he Hawaiʻi lā 

I ke kapa kēhau hoʻoheno lā 

ʻO ka wehiwehi ʻoe o ke kapu lā 

No ka pae niho ao Haleakalā 

Lālani kalalea o ke kai lā 

ʻŌwili lei rose o ke kaona lā 

Haʻina ʻia mai ka puana lā 

A he ʻili ʻula au, he Hawaiʻi lā 

Haʻina ʻia mai ka puana lā 

No Pauahilaninui he inoa lā 

Na Aaron Sala i haku i ea nō nei wahi mele, a 

oki pū ʻia kona leo e hīmeni ana i ke mele i kana 

pāleo hou ʻo Kaupu Aloha. Komo pū maila ʻo 

Kamakaneoaloha Hopkins lāua ʻo Kaleo 

Takatsugi i ia mele ʻana mai.  

I ʻike ʻia ke mele kumu ʻo "Ehuehu mai nei," e 

nānā aku ka maka i ka Buke Mele Lāhui. Ma 

laila ʻo F.J. Testa i paʻi ai i ka S. Kāʻili mele o 

"Halepiowai." ʻO ia mele kahiko, he ʻano pane 

leo kūʻē ia i ka hoʻopaʻahao ʻia ana o ka mōʻī 

Liliʻulani, a he kākoʻo hoʻi i ka hana ʻeuʻeu a 

Wilikoki mā. ʻO nei mele hou, he mea ia e pili ai 

ka lāhui ʻili ʻula. ʻIke ʻia paha ka mea e kūʻē ai e 

kou mau maka ala. Akā nalu iho i ka naʻau ke 

heluhelu aku – he mau huaʻōlelo maʻalahi paha 

ia ke nānā aku. Mai noho a punia i ia ʻano o ka 

haku mele ʻana, e ke hoa heluhelu. ʻAʻole ia he 

iʻa i loaʻa i ka welelau o ka lima! 

manoa.jpg 
Ke awaawa ehuehu o Manoa. 

waahila.jpg 
A he ili ula au, he Hawaii la. 

 

He Manaʻo  
na Kenji Rasmussen  

Eia au e noho ana i ka nui kaʻa mai Wailuku a i 

Kihei. E manaʻo ana au, no hea mai kēlā mau 

kānaka? ʻAkahi a kau kuʻu manaʻo i ka pihakuʻi 

ʻo Maui i nā kānaka. Ua hiki nā poʻe like ʻole 

mai ʻAmelika mai, a he pilikia ia no koʻu 

mokupuni uʻi ʻo Maui. Kipa lākou a laila noho. 

Kāʻili mai lākou i nā ʻāina a pau a kūkulu lākou i 

nā kaiaulu i laka ʻia. Pehea lā ka laka ʻana i kēlā 

mau kaiaulu? Hele mai ka poʻe mai ʻAmelika 

mai no ka noho ʻana i ka paredaiso uʻi o nā 

mokupuni Pākīpika akā hele pū mai lākou me ka 

manaʻo kīkoʻolā o ʻAmelika. Maikaʻi anei kēlā 

ʻano manaʻo? ʻO ia paha, ʻaʻole paha.  

Ua ʻike au i ka maka mua o kēlā mau kaiaulu i 

laka ʻia, ka i kūkulu ʻia i Maui. Ua kūkulu ʻia he 

kauhale pipiʻi no ka poʻe waiwai mai ʻAmelika i 

pale ka lepo a me ka weliweli o nā ʻōiwi. ʻAʻohe 

o lākou aloha no ka poʻe i noho mua i Maui. Ua 

heahea ke aupuni kalana o Maui i nā mea hao 

ʻāina no ke kūkulu ʻana i kēlā mau wahi. Ua 

kūʻai nui nā mea kūkulu hōkele i ka ʻāina mai 

Hana a i Wailuku me ke kōkua ʻana mai o ke 

aupuni kalana ʻo Maui. Kapu naʻe ka ʻāina iā 

kākou. ʻO ka ʻāina ko kākou ʻohana. I laila, ua 

hoʻomaka ʻia ke kūkulu ʻana o kēlā mau kauhale 

ua kaulana i ka pono ʻole no ka poʻe e hiki ana 

mai ʻAmelika mai. Ua nānā au i ke kupu ʻana o 

nā kaiaulu i laka ʻia, kohu like ke komo ʻino 

ʻana o ka lāʻau kolo hou mai ʻAmelika mai. 

Pehea ka poʻe hou mai ʻAmelika mai? E ʻimi 

ana lākou i ka paredaiso o Maui, i ka paredaiso a 

lākou e noho aliʻi ai. Me ke kōkua o ke aupuni 

kalana o Maui loaʻa iā lākou ia mana. ʻAʻole 

ʻino kekahi  poʻe. Makemake lākou e aʻo e pili 

ana i ka ʻike a me ka nohona o ko Hawaiʻi poʻe. 

http://kauluhoi.org/puke5/helu3/manoa.jpg
http://kauluhoi.org/puke5/helu3/waahila.jpg


PUKE 5, HELU 3 KA ULU HOI 12 APELILI, 2006 

 

7 
 

ʻAno like ko lākou noho ʻana me ko kākou. 

Aloha lākou i ka ʻāina o Maui. ʻAʻole lākou i 

makemake i kēlā mau kaiaulu i laka ʻia.  

He mea maikaʻi paha ke kūkulu ʻana i nā wahi a 

pau i Maui. He Starbucks, he Krispy Kreme, he 

McDonalds ko kākou i kēlā me kēia huina alanui. 

Auē ka pōmaikaʻi! Makemake au e kū lōʻihi i nā 

lālani no ka nānā kiʻiōniʻiōni. He ʻoluʻolu hoʻi 

kau! ʻO ka noho ʻana i ka nui kaʻa no ʻelua hola, 

he kōkua nui ʻia iaʻu. Makemake au e hele i 

kekahi kahua ʻē aʻe o Maui a e hoʻomapopo aku 

kohu malihini au i ke kai keʻokeʻo. Akā he 

IHOP ko kākou. Maikaʻi kā kēlā mau wahi? ʻO 

kēia ka hoʻi ke kumu kūʻai no ka noho ʻana i ka 

paredaiso? ʻO kēia hoʻi hā ke kumu i komo hale 

ai ka poʻe ma ʻaneʻi? 

Hoʻomapopo au i kekahi wahi i Olekona nona 

kekahi hoalina. Wahi a ia hōʻailona: “Mahalo i 

ke kipa ʻana mai, akā ʻaʻohe ou neʻe iki mai.” 

Makemake au i ia hōʻailona! E lewalewa kēia 

ʻano hōʻailona ma nā mokulele i ʻike nā kānaka 

a pau e hele malihini mai ʻana i Hawaiʻi. 

Makemake au e hoʻolele ʻia kēia ʻano haʻina i nā 

kīwī i kēlā me kēia hōkele. Hoʻolaha ʻia ko 

kākou manaʻo.  

He aloha wale nō koʻu i nā kānaka, koe nā 

kānaka e maha ʻoi ana i ko Hawaiʻi nei. 

Walewaha ʻoukou i kēlā mau kānaka. Auē nō 

hoʻi e! 

No ka I'a Hinalea - 

he moʻolelo kahiko 

Paʻi mua ʻia akula ua moʻolelo nei i ka lā 1 o 

ʻApelila, MH 1898 ma ka nūpepa ʻo Ka Lei 

Rose o Hawaiʻi. He manaʻo kona no ka 

hōʻailona o kahi ao kahiko, ʻo ia hoʻi ke ao 

hīnālea. He wānana hoʻi ia i kākala ʻia i ka 

lehulehu ma mua iho o ke kaua kūʻē. E heluhelu 

mai. 

Eia ka ʻōlelo ʻana ʻo ia ma ka ʻōlelo a ka poʻe 

kilo aupuni o ke au kahiko. 

"He Hīnālea ka iʻa, he hīnaʻi ka lani, he ʻōpū 

kaua kāua, he ʻōpū Hīnālea ke ʻauheʻe, e nānā i 

ke aouli o ka lani a he hīnalenale ke ʻano ʻōuli o 

ka lani e pōʻai ana, a laila, e noʻonoʻo nā kilo 

aupuni i ka pūlale ʻana i ke kaua mai 

hoʻopaʻakikī ke aliʻi a hoʻokuli i ke alakaʻi ʻana 

a ke kahu[n]a a me ke kuhikuhi puʻuone. 

Inā e hōʻeu ke aliʻi ma kona manaʻo ua ikaika ʻo 

ia, e aʻo ʻo ia o pio, no ka mea, inā hōʻike ka lani 

inā hōʻailona o ka iʻa he hīnālea, ua haʻi ʻia ma 

ka hapa hope o kona ʻōlelo ʻana penei: "He 

hīnaʻi ka lani, he ʻōpū kaua he ʻōpū hīnālea," ʻo 

ia hoʻi, e kaua ana nō ʻoe a hiki i kou wā e 

hoʻopuni ʻia ai, a paʻa ʻoe i loko o laila, ʻaʻohe 

ou mea e pakele ai, ʻo wau iho nō a me ka Lani 

Kaulilua i hala aku ma mua iho, he ʻelua aku 

paha lā ma mua iho o ke kaua a Wilikoki, ua 

hōʻike ʻia kēia iʻa ma ka lani i ka hora 2 a ʻoi iki 

o ka lā aʻu e ʻōlelo nei, ʻoiai au a me ia e huli 

ana a nānā ma ka ʻaoʻao hikina, ma ka lanai ma 

ka huli ma ʻō o ke alanui Likelike, aia hoʻi, kau 

ana ua iʻa lā i mua o ko māua mau maka, ia wā 

ʻī maila ʻo Kalani iaʻu, he iʻa hoʻi kēia e kau nei, 

a ʻī akula au he aha lā ia iʻa, huli hou aʻe nei ʻo 

Kalani a ʻī mai nei i kēia mau huaʻōlelo inā nō 

hoʻi nō ka pono waiwai, a inā nō hoʻi ʻaʻole, ʻo 

ia ihola nō, eia ka iʻa lā he Hīnālea, ʻelua ʻano, 

he make ia waho a he make nō i ka ʻiʻo ponoʻī. 

No laila, ʻelua no lā ma hope iho, komo ihola o 

Wilikoki mā i loko o ka Pāʻliʻi, a hoʻoili ʻia ke 

kaua o ka hopena, ua lilo ia kahua kaua a lākou i 

komo ai me ka manaʻo ʻana ʻo ia ke kahua kaua 

e loaʻa ai ka lanakila, o ka hopena o ia kaua, "he 

hīnaʻi ka lani, he ʻōpū kaua, he ʻōpū hīnālea, he 

ʻauheʻe," ʻo ia hoʻi, ua hoʻopuni iā lākou a paʻa i 

loko o ka ʻōpū ʻupena, ʻaʻohe wahi e pakele ai, 

he luku wale nō ka hana a kekahi ʻaoʻao. He nui 

aku nō nā manaʻo e wehewehe ana i kona ʻano 

piha, akā, ua hāiki ka manawa. 

hinalea.jpg 
Eiʻa kekahi iʻa hīnālea. 

E nānā pū ka maka i nā moʻolelo nūpepa kahiko: 

• Hoʻolaupai| 

https://web.archive.org/web/20111017212536/ht

tp:/nupepa.org/ 

• Kaiwakiloumoku 

https://web.archive.org/web/20080515200719/ht

tp://www.kaiwakiloumoku.ksbe.edu/talkingstory

/panana.php 

